
Ix-xemx tielgħa!  Liema ħeġġa 

 Liema ferħ ma’ kullimkien! 

 Isellmulha l-art u s-sema 

 Lis-sultana tal-ħolqien. 

 

Lewn il-warda d-dija tagħha 

 Timla s-sħab, tmiss il-għoljiet, 

 Fuq l-irħula, fuq ir-raba’ 

 Tixħet bewsa mis-smewwiet. 



Ix-xemx tielgħa!  Qalb is-siġar 

Jibda l-għana tal-għasfur; 

Dlonk jittajjar, jifli rixu 

Bil-ferħ qalbu qiegħda tfur. 

 

Tibda l-għanja tan-nissieġa, 

 Tibda l-għanja tal-bejjiegħ; 

 Mat-triqat in-nies tixtered, 

 Jibda x-xogħol wara l-mistrieħ. 



 

         

        Bil-moħriet – is-sikka tiddi 

         Bħala fidda fuq spallejh 

         Jew bl-imgħażqa l-bieżel bidwi 

         Lejn il-għalqa jmidd riġlejh. 

 

        Tisma’ l-leħen tal-inkwina, 

         It-twerżiqa tas-serrieq, 

         Iż-żarżira tar-raddiena, 

         B’daqq il-watar tidwi t-triq. 

  



 

 

        Kollox jerġa’ jieħu l-ħajja 

         Hekk kif terġa’ fuqna x-xemx: 

         Tifraħ biha l-ħlejjaq kollha, 

         Min ma jħossha fl-art ma hemmx: 

 

        Fuq id-dudu li jitkagħweġ 

         Qalb it-trab, fuq il-ħaxix; 

         Sa fil-qiegħ tal-baħar tinżel, 

         Rokna mdallma ma tħallix. 



 

 

 

       Inberkuk, ja xemx, ja bidu 

       Ta’ kull hena tal-ħlejqiet: 

        Jekk int sbejħa xi jkun Alla 

        Illi qiegħdek fis-smewwiet?! 


